
A ku ri siku leri a ri hisa kambe ro tsakisa, hi 
ndzhenga wa ximumu. Hi le kerekeni ya kwala 
Thulamahashi eBushbuckridge eXifundzeninkulu 
xa Mpumalanga.
Ntshembo na vanghana vakwe vambirhi, Risuna 
na Xiluva va le ku tlangeleni ka siku ra Khisimusi.
Va ta ya hlalela mitlangu mimbirhi kutani va 
tlanga bolo ya mavoko na mitlangu yin’wana na 
vanhwanyana van’wana.

Yesu Kreste u velekiwile hi siku ra Khisimusi.
Vafana na vanhwanyana va ta endla ntlangu.
Va endla ntlangu wa ku encenyeta ta ku 
velekiwa ka Yesu Kreste. Va ambala swambalo 
swo tlanga ntlangu wa le xitejini.

“Vanhwana, a hi yeni ekerekeni ku ya hlalela 
mitlangu na ku tlanga bolo ya mavoko.
Vanhwanyana lavan’wana va hi yimerile,” 
Ntshembo a byela vanghana va yena.

“Manana u ndzi xaverile rhoko yo saseka yo 
tshwuka, tintanghu to basa, na rhibono yo 
tshwuka yo boha hi yona misisi ya mina.”
Ntshembo u byela vanghana vakwe naswona u 
tsakile swinene.

“Risuna, xana manana wa wena u ku xaverile yini 
swa Khisimusi?” ku vutisa Ntshembo a ri karhi 
a hlekelela. “Heyi! Manana u ndzi xaverile rhoko 
yo xonga swinene ya xitshopi na tintanghu to 
basa,” ku vula Risuna hi ku tsaka. “Ndzi tsakile 
swinene hikuva manana u ndzi xaverile mpahla 
yo saseka swinene, Ndzi rhandza manana 
wanga, na yena wa ndzi rhandza.”

“Xiluva, hikokwalaho ka yini u ambarile mpahla 
ya khale?” ku vutisa Ntshembo.

“Xana manana wa wena a nga ku xavelangi 
mpahla leyintshwa?”

“Heyi! A ndzi ta rila loko manana a nga ndzi 
xavelangi mpahla ya kahle leyintshwa,” ku vula 
Ntshembo a langutiseka a tsanile.

“U nga rili Xiluva,” ku vula Ntshembo a ri karhi a 
n’wi khongotela.

“Manana wa wena u ta ku xavela mpahla yo 
saseka lembe leri taka. Na wena u ta tsaka u 
tiphina ku fana na hina hi Khisimusi, a hi swona 
ka Xiluva?”

“Manana u ndzi xaverile beke ya tibuku ta xikolo.
U tlherile a ndzi xavela na tintanghu ta xikolo 
to saseka.
Ndzi tsakile swinene. Na mina ndza n’wi 
rhandza manana swinene,” ku vula Ntshembo a 
langutisile Xiluva a ri karhi a n’wayitela a tsakile.

Khisimusi i siku ro saseka no rhandzeka swinene.
Un’wana na un’wana u rhandza siku ra Khisimusi 
hikuva i siku leri rhandzekaka.
I siku leri Yesu Kreste a nga velekiwa ha rona.
Siku leri ri hlawulekile swinene naswona hi tala 
ku dya swakudya swo tala swo hlawuleka.

“Aha! Se hi fikile ekerekeni. Hi ta dya swakudya 
swa kahle, swiwitsi, tibisikiti na makhehke.
Hi ta tlanga mitlangu na bolo ya mavoko na 
vanhwanyana van’wana.
Ku ta va kahle swinene, naswona hi ta tsaka 
swinene,” ku vula Ntshembo.

“Langutani vanhwana! Vonani murhi wa 
Khisimusi. Wu sasekile swinene! 
Wu khavisiwile hi tibaluni ta mihlovohlovo.
Vonani! Tinyiko ti phutseriwile hi maphepha yo 
hatima naswona ti nembeletiwile eka murhi 
wa Khisimusi. Mhmmm, ingi na hina hi nga 
kuma tinyiko kusuka eka vamanana wa hina,” 
ku vula Ntshembo.

“Tanani mi ta vona nyiko ya mina vakahina, 
i selulafoni.
Ndzi ta bela manana riqingho ha yona, 
Khanyisa na Khanyisile,” ku vula Risuna a 
tsakile swinene.

“Hi kombe ya wena nyiko Xiluva. Xana u 
kumile yini?”

“Heyi, ndzi kumile thoyi ya ku vulavula, Teddy 
Bear  leyi kotaka ku hlekelela na ku hlayela 
kuya fikela eka 50.”

“Ntshembo hi byele, xana u kumile yini?”
“Ndzi kumile phakete ra tibisikiti. Ntshembo a 
langutiseka a khomiwile hi tingana.
Ingi na mina a ndzi kumile nyiko ya kahle.
Yo fana na Teddy Bear  yo vulavula no hlekelela.”

“Hi ta ya dya swakudya swa kahle swo tanihi 
makhekhe, khasitadi na tisaladi.
Hi ta ya tlanga mitlangu yo tala na bolo ya 
mavoko.
Mhmmm, siku ra Khisimusi ri kahle swinene 
hikuva hi dya swakudya swa kahle.
Vamanana wa hina va hi xavela mpahla yo 
saseka yo yi ambala hi siku ra Khisimusi.”

“Loko ndzi fika ekaya, ndzi ta bela Khanyisa na 
Khanyisile riqingho,” ku vula Risuna a ri karhi a 
n’wayitela.

“Loko ndzi fika kaya, ndzi ta ya tlanga naTeddy 
Bear   ya mina, ku vula Xiluva na yena a ri karhi 
a n’wayitela.

“Loko ndzi fika ekaya, ndzi ta dya tibisikiti,” ku 
vula Ntshembo a tsanile. Hambiswiritano, wa 
tshemba leswaku na yena lembe leri taka u ta 
kuma swa kahle ku fana na lavan’wana.

Ha va rhandza vamanana wa hina.
Ntshembo u rhandza manana wakwe, na mina 
ndzi rhandza wa mina manana, Risuna na yena 
u rhandza wa yena manana.

Vamanana wa hina va hi rhandza hikuva va hi 
xaverile mpahla no hi avela tinyiko ta kahle.
Va hi swekela swakudya swa kahle.
Lembe leri taka hinkwerhu hi fanele ku ambala 
mpahla leyintshwa na ku kuma tinyiko to tala 
leti hi nga ta avelana tona.

